
                                          (Мәктәп укучылары, укытучылар һәм ата-аналар өчен )

                                                             Безнең белән үткән балачак күңелегездә мәңге калачак                                                                                2017 елдан чыга

                             Белем көне - уку елы башлану турында хәбәр итте       

        Әле кайчан гына мәктәптә укулар тәмамланып, балалар ел буе зарыгып көткән каникулларга таралышкан иде. Кабат 1 - сентябрь җитте, мәктәп яңадан укучыларны үзенә җыйды. Көз, яңа уку елы башланды. Мәктәп укучыларының ялдан соң укырга омтылулары һәм беренче сыйныф укучыларының бераз дулкынланулары сизелеп тора. Ә әти-әниләрнең йөзләрендә – куаныч чаткылары, шатланмаслык та түгел – аларның малайлары һәм кызлары бүген беренче тапкыр мәктәп бусагасын атлап керә бит. Белем көне - җәй буе ял иткәннән соң, барлык дусларны һәм танышларны күрү өчен менә дигән мөмкинлек. Күпләр өчен сыйныфташлар белән очрашу – җәйге ял турында тәэссоратлар уртаклашу, яңалыклар алмашу мөмкинлеге. Барысы да яңа киемнәрдән һәм искиткеч матур чәчәкләр тоткан. Беренче сыйныф укучыларының елмаюы һәм бәхетле карашлары – аларның яңа тормыш юлын тану өчен мөмкинлекләр ачылуга куануы сыман тоела. Әйе, аларның һәркайсы олы тормышка таба бер баскычка күтәрелде.

 2 сентябрьдә яңа уку елы башлануын хәбәр итүче беренче кыңгырау чыңлады. Мәктәп үз укучылары өчен ишекләрен ачып җибәрде, агымдагы елда 95 укучы белем алачак.
 Тантаналы линейка мәктәп ишегалдында үтте, шунысы сөендерә, көн кояшлы, җылы булды.  Бәйрәмгә күпчелек укучыларның әти- әниләре дә килгән.

Белем көне– укучылар өчен дә, укытучылар һәм әти-әниләр өчен дә дулкынландыргыч көн. Әмма иң дулкынланганнары, мөгаен, мәктәп бусагасын беренче тапкыр атлап керүче 5 беренче сыйныф һәм 11 сыйныфка баручы 15 чыгарылыш сыйныф укучыларының әти-әниләредер – тегеләре дә, болары да игътибар үзәгендә булдылар.

 Мәктәп директоры Тәскирә Ибраһимова үзенең котлау сүзләрендә нәкъ менә аларга аерым мөрәҗәгать итте. Кечкенәләргә ул яхшы укуларын, ә алда мәктәп тәмамлаучыларга булачак һөнәрләрен дөрес сайлауны һәм БДИны уңышлы тапшыруга әзерләнүләрен теләде.

Кече Чынлы урта мәктәбе барлык коллективның көйле эшләве аркасында районда әйдәп баручы мәктәп булып тора һәм күп конкурсларда призлы урыннар яулый. Барлык укытучыларга да җылы рәхмәт сүзләре әйтелде.

Беренче сыйныф һәм аларның остазлары 11 сыйныф укучыларының чыгышларын көчле алкышлар белән каршы алдылар. 
     Беренче мәктәп кыңгыравы чыңлаганнан соң укучылар үзләренең сыйныфларына беренче тематик дәрескә таралыштылар.      Барыгызга да мәктәп тормышында хәерле юл телибез!! Барлык укучыларны, кечкенәләрне һәм өлкән сыйныф укучыларын - Белем бәйрәме белән! Бөтен башлангычларда да уңышлар юлдаш булсын! Хәерле сәгатьтә - уңышлы уку елына!                                                        

                                                    15нче сентябрь - Татарстан варислар берлегенең туган көне

     Кемдер үзенең балачагын муенындагы кызыл галстугы белән хәтерли, ә кемгәдер пионер быргысы чакыруы бөтенләй таныш түгел. Кайчандыр шаулап-гөрләп яшәгән пионерия инде тарихта гына калды. Әмма яшь буын да бер урында таптанып тормый. Татарстан укучыларының күпчелеге үзләрен варислар дип атый, кемдер эзтабарлар отрядына йөри, кемдер табигать дуслары исемлегенә кергән. 

Республикада бүгенге көндә күпсанлы балалар хәрәкәте булып Татарстан Варислары Берлеге тора. Аны оештыручы - Республиканың Мәгариф һәм фән министрлыгы. Ул 1990 елдан бирле эшләп килә. Исемнәре төрле булса да, үткәндәге һәм бүгенге балалар оешмасының эш юнәлешләре, максатлары бер - Ватанны яратучы, курку белмәс, тырыш патриотлар әзерләү. Татарстан берлеге сафларына укучылар 4нче класстан кабул ителә. Матур эшләр башкарырга, өлкәннәрне хөрмәт итәргә дип тантаналы төстә ант иткәннән соң, аларга Республика флагы кебек өч төстән торган галстуклар тагыла. Варисларның ветераннар, мәктәп коллективы алдында әйтелгән "Без - данлы илнең яңа гражданнары! Бабаларыбыз васыятен үтәргә без һәрвакыт әзер!" - дигән сүзләрен ишеткәч, пионерия бетсә дә, матур гадәтләр әле онытылмаган, элеккеге буын идеологиясе юкка чыкмаган икән, дип сөенеп куясың.

 Бүген , 15 сентябрьдә Татарстан варислар берлегенең туган көне кысаларында  Кече Чынлы урта мәктәбенең 4 нче  сыйныфның 13 укучысы тантаналы рәвештә әлеге антны тотып, Татарстан варислар берлеге сафларына аяк бастылар

Мәктәптә бу көнне иртәдән үк бәйрәм рухы сизелеп тора иде. Зал бәйрәмчә бизәлгән . Өстәлдә пионериянең тарихка кереп калган символ һәм атрибутлары урын алган.  Талгын гына варисларның яраткан көйләре агыла. Кызыллы-яшелле галстуклар дулкыны заллар буйлап агыла.

Ә ахырда инде, укучыларның әзерләп килгән шигырьләрен тыңланды. Өлкән вожатый Шайдуллина Гөлсинә котлый: Кадерле укучылар! Менә сез Татарстан Варислары Берлеге сафларына бастыгыз. Берлек таләпләрен үтәү, куелган максатка ирешү җиңел булмас. Моның өчен катлаулы сынаулар үтәргә, яңа үрләр яуларга кирәк. Монда сезгә “Варис күп белергә, көчле һәм җитез булырга омтыла” дигән кагыйдә ярдәмгә килер. Сезне варис булуыгыз белән тәбрик итәм. Акыллы булыгыз, тырышып укыгыз, сәламәт булып үсегез, Ватанны яратыгыз. Һәрбер вариска варис таныклыгы тапшырылды.

                                                                                                                                                                                                             Сәләтле бала

Тылсымлы куллар.
                                                                                                                                                                                        “Балаларның сәләтләренең башлангычы – аларның бармак оч-
                                                                                                                                                                                        ларында. Шулардан агып килгән нечкә генә инешләр иҗади фи-
                                                                                                                                                                                    керләү чыганагын тулыландыра. Икенче төрле әйткәндә, кулын-
                                                                                                                                                                                          да осталык никадәр күбрәк булса, бала шулкадәр акыллырак”

                                                                                                                                                                                                                                                                           В.А.Сухомлинский.
    Көз һәр кешенең күңелендә төрле хисләр уята: кемдер алтын-сары төскә күмелгән бу вакытка ихластан сөенә, бу айларда үзенә илһам, көч ала, ә кемдер көзләрдә сагышка бирелә, хатирәләр дөньясына чума... Ничек кенә булмасын, бу ел фасылы һәр кешенең күңелендә үз урынын таба. Ә беләсезме, көзне нәрсә белән тагын да ямьләндереп җибәреп була? Әлбәттә, иҗат белән! Көз бит хисләргә, җанны айкардай кичерешләргә шулкадәр бай!

     Кешегә бетмәс-төкәнмәс иҗат чыганагы     салынган. Менә шул чыганакны ачарга, иреккә чыгарырга, кешегә иҗтимагый тормышта урынын табарга булышырга, аңа үсү өчен тиешле шартлар тудырырга кирәк, дигән Л.Н.Толстой.    

     Башлангыч сыйныф укучылары иҗат итәргә бик яраталар. 1-4 сыйныф укучыларының клуб сәгатьләрендә тәрбиячеләре белән берлектә эшләнгән эшләре күз явын алырлык. Эшләнмәләр төсле кәгазьләрдән, салфеткалардан, пластиленнан, табигый  материаллар кулланып  әзерләнде . Бу эшләрдә көз сулышы, көз матурлыгы, көз төсләре.

                                                                                                                                                                                                                                                                 Гаиләм белән бергәләп...
Көзге остаханә
   Октябрь аенда мәктәбебездә “Көзге остаханә" дигән күргәзмә әзерләнде. Композицияләр әзерләүдә бик теләп әти-әниләр ярдәм иттеләр, балалар белән берлектә яшелчәләрдән, җиләк-җимешләрдән, чәчәкләрдән төрле эшләнмәләр иҗат иттеләр. Күргәзмәдә ниләр генә юк: ташкабактан дельфин , чәйнек, кабак төшләреннән тавык, кабактан кәрзин, вазалар, әкият геройлары, өй, парус, кәбестәдән эшләпәле синьорита... Укучылар бер яшелчәне дә онытып читтә калдырмаганнар.  Быел да аларның фантазияләренә чик юк. Искиткеч! Боларның барысын да үз күзләрең белән күрү кирәк.

    Бу бәйгене үткәрү традициягә әйләнде. Конкурсның төп шарты-көз бакчаларыннан файдалану. Бу һәрвакыт бәйрәм һәм күтәренке кәеф. Үз куллары белән ясалган эшләнмәләр фантазия һәм акыллылык күрсәтергә, кәефне күтәрергә, арыганлык төшерергә мөмкинлек бирә. Фантазияләрен кулланып оста итеп иҗат иткән эшләнмәләре өчен әти-әниләрнең барысына да һәм балаларга бик зур рәхмәт!

                                                                                                       1нче сыйныф укучыларының эшләре

                                                                                                      2нче сыйныф укучыларының эшләре

[image: image24.jpg]


 [image: image25.jpg]


    [image: image26.jpg]


  [image: image27.jpg]



                                                                                                            3нче сыйныф укучыларының эшләре

                                                                                                                  4 нче сыйныф укучыларының эшләре
                                                                                                Сөмбелә бәйрәме
  Көз бәйрәмнәр чоры. Инде басулардан игеннәр җыелды, бакчаларда  яшелчә, җиләк-җимешләр дә калмады.  Көннәр кыскара, табигать моңсулана. Менә шушындый көннәрдә  мәктәпләрдә “Сөмбелә бәйрәме”  үткәрелә. Безнең мәктәбебездә дә   бу бәйрәм  бик күңелле узды. Укучылар көз турында матур шигырьләр сөйләделәр, җырлар җырладылар, биеделәр, табышмакларга җавап өзләделәр, уеннар уйнадылар. Төрле хикәя һәм әкиятләр сәхнәләштерелде. 1 нче сыйныф укучылары Дәрдмәнднең “ Гали” хикәясен сайлаганнар, 2 нче сыйныф укучылары “ Алтын бөртекләр”, 3 нче сыйныфлар “ Алтын алмалар” дигән татар халык әкиятен сәхнәләштерделәр, 4 нче сыйныф укучылары “Петушок и бобовое зернышко” дигән рус халык әкиятен күрсәттеләр. 

    Сәхнәдә кечкенә генә булса да роль уйнарга теләмәгән бала юктыр. Укучылар  чыгыш ясауны үзләренең көчләрен сынау итеп карыйлар.Театральләштерелгән эшчәнлек бала тормышына төрлелек кертә, аңа сәнгатькә кагылудан шатлык бүләк итә. Балалар үз геройлары мисалында кыенлыклардан курыкмаска, кыюлык һәм үз-үзенә ышанычсызлыкны җиңәргә өйрәнделәр. Әкият күрсәткәндә музыкаль композицияләр яңгырады. Репетицияләрдә балалар барлык сүзләрне ачык һәм кычкырып сөйләшергә өйрәнделәр. Балалар чын артистларча рольга кереп уйнадылар. Барлык тамашачыларга да бик ошады! Театральләштерелгән эшчәнлек балаларны яңалыкны кабул итәргә, импровизацияләргә сәләтле иҗади шәхесләр булырга өйрәтә. 

   Сценарий өчен җаваплы булган 3 нче сыйныф укучылары тәрбиячеләре Залалдинова Гөлназ белән берлектә бәйрәмне бик оста алып бардылар. Сөмбелә ролен бик оста итеп Фахрутдинова Ләйлә башкарды, Акъәби ролендә Миначева Ләйлә уйнады, Ак бабай ролендә Ильясов Фирдүс  булды. 

   Әлеге чара туган җиребезгә мәхәббәт, игенче хезмәтенә хөрмәт, халкыбызның милли йолаларын ихтирам итәргә ярдәм итәр дип ышанасы килә.

                                                                                     Сәхнәләштерелгән күренешләр

                             Кул белән тотынмыйча алма ашау буенча беренче урынны Халиуллов Марсель яулады

	Игътибар, игълан!

Хөрмәтле әти-әниләр, укучылар! 1нче чирек тәмамланып килә.  Көзге каникул     30нчы октябрьдән алып 6нчы ноябрьгә кадәр дәвам итә.
	Баш мөхәррир:

Резидә Рауф кызы Мударисова

8937-621-85-67

8(843) 75 39-3-10
	Адрес:

ТР, АрслановЗ.М. исемендәге Кече Чынлы урта мәктәбе.

Крупская урамы, 4.


	Газетаның 22нче номеры ноябрь аеның соңгы атнасында дөнья күрәчәк.

Газетаның электрон версиясе мәктәп сайтында.


